
50 espediente ireki dituzte EAEko eskoletan jazarpen kasuekin lotuta 

Arazoari «arduraz» erantzuten ari zaizkiola esan du Anjeles Iztuetak eta lasaitasuna eskatu du 

iñigo bilbao - BILBO 

Eusko Jaurlaritzaren Hezkuntza Sailak 50 espediente zabaldu ditu joan den irailaz geroztik, zentroetan ikaskideen artean izan diren ustezko jazarpen kasuak aztertzeko. Datuok Anjeles Iztueta sailburuak berak jakinarazi zituen atzo, EAEko ikastetxeetan berdinen arteko jazarpena deritzona zein egoeratan dagoen eta horren aurrean zelako neurriak hartu dituzten jakinarazteko eginiko agerraldian. 

Ustezko jazarpen horietatik 19 Lehen Hezkuntzako ikasleek eragin zituztela kontuan ohartuta, Hezkuntza Saila 11 eta 12 urteko ikasleen artean ikerketa berezia egiten dabil une honetan. Guztira, 88 ikastetxetako 2.926 neska-mutikori galdeketa zuzena egin diete. Iztuetak iragarri zuenez, ikerketaren emaitzak hilabete eta erdi barru izango dituzte eskura.Jokin Z. gazte hondarribiarraren heriotza gertatu zenetik iazko irailean bullying berbaz ezagun den fenomenoak berebiziko oihartzuna hartu du hedabideetan. Horretaz jabeturik, Iztuetak argi utzi zuen gaia «arduraz hartu» dutela Sailean eta, beraz, gurasoei eta gizarteari «lasai» egoteko eskatu zien. «Ia 200.000 ikasleren artean 50 kasu izatea ez da larritzekoa». Euren eskuetara heldu diren kasu horien gaineko xehetasunak ere eman zituen sailburuak. Espedienteak neska eta mutilei ireki dizkiete, erdibana. Datuen arabera, mutikoek mutikoei erasotzen diete, batez ere, indar fisikoa erabiliz; eta neskek, berriz, neskei, irainak eta jazarpen psikologikoa erabiliz. 

Zentroetan, erantzun egokia 

Egoera orokorrari dagokionez, sailburuak azaldu zuen Arabako, Bizkaiko eta Gipuzkoako zentroetan ikasleen %3,7k eskola jazarpena sufritzen dutela. Kasu guztiak orpoz orpo jarraitzen dituztela esan zuen, eta gehienak ikastetxean bertan konpontzen direla. «50 espediente ditugu zabalik, gutxi edo asko direla pentsa daiteke, baina %3,7 horrekin alderatuz gero, aldea nabarmena da; horrek erakusten digu gehienei zentroan bertan ematen zaiela erantzun egokia». 

Sailburuak argi utzi nahi izan zuen, hori bai, horrek ez duela esan nahi «ernai egoteko» arrazoirik ez dagoenik, edo arazo horren erantzukizuna soilik hezkuntza agintariena denik: «Arazoa ikastetxe barruan ematen bada ere, gurasoek eta gizarteak gurekin bat egin beharko dute gazteen arteko tratu txar eta jazarpen horiekin amaitu nahi badugu».Juan Mari Aztiriak, Hezkuntzako ikuskari nagusiak zehaztu zuen ez dela «egokia» hezkuntza alorreko arazoak epaitegietara bideratzea irtenbidea han aurkitzeko. Aztiriak, gainera, jazarpen mota horren kontra borrokatzeko Hezkuntza Sailak laster abian jarriko duen protokoloaren berri eman zuen.Protokoloan arazoa bera zertan datzan argitu ostean, horri aurre egiteko jarraibideak eskaintzen zaizkie irakasleei eta ikastetxeetako arduradunei. Bai Aztiriak bai Iztuetak protokoloaren garrantzia azpimarratu zuten. Ikastetxe guztiek jazarpenari buruz «hizkera bera» erabili, eta aurre egiteko «baliabide berak» har ditzaten balioko duela nabarmendu zuten. 

Prebentzio neurriak 

Jazarpena gertatzen denerako berehalako neurriez gainera, prebentzioa egiteko hainbat jarraibide ere eskaintzen zaizkie hezkuntzako profesionalei. Protokoloak jazarpenaren agerpen klase oro zerrendatzen du: bazterketa, berbazko erasoak, zeharkako eraso fisikoak, eraso fisiko zuzenak, larderia eta mehatxuak, bai eta sexu jazarpena ere. 

Horiek guztiak gertatu ohi diren tokiak ere zehazten ditu: ikasgela, korridorea, komunak, jantokia, aldagelak, autobusa edo ikastetxearen sarrera eta irteerak. Txosten horretan finkatzen dira gainera, zein diren arazoa atzemandakoan biktimaren berehalako segurtasuna bermatuko duten neurriak edo erasotzailearentzako kautelazko zigor neurriak. Protokoloa postaz bidali beharrean, Hezkuntzako ikustzaileek eurek eramango dute ikastetxez ikastetxe, daukan garrantzia azpimarratzeko.  

Datua %3,7 


EAEko ikasleen %3,7k ikaskideen jazarpena jasaten dute. Horiek ezagun diren datuak dira, uste baita biktimak diren hamarretik batek isilpean pairatzen dituela erasoak. Munduan, berriz, Norvergian, 1983an, ikasleen %9 biktima ziren eta %7 erasotzaile; AEBetan, 1988an, %10ek sufritzen zuten jazarpena; eta Kanadan, 1995ean, %8 ziren biktimak eta %15 erasotzaileak. 



